5-Maruza: To’g’ridan-to’g’ri presslab va nam donadorlash usullari orq‘ali tabletka tayyorlash texnologiyalari. Yordamchi moddalar. Reja: 
Kirish 
Mavzuning dolzarbligi 
1. To’g’ridan-to’g’ri presslab olingan tabletkalarning  afzalligi. 
2. To’g’ridan-to’g’ri presslashda zarrachalar tuzilishining ahamiyati. 
3. To’g’ridan-to’g’ri presslash usullari.  
4. Nam donadorlash  5. 	Yordamchi moddalar. 
Ajratilgan vaqt:     2 soat 
Ma‘ruza maqsadi: Talabalarga tabletkani olish usullari  haqida umumiy tushuncha berish. To’g’ridan to’g’ri presslab  va nam donadorlash usullari orqali tabletka olish.Yordamchi moddalarni o’rgatish. 
Tayanch so‘z va iboralar: tabletka olish usullari,yordamchi moddalar. 
Presslanadigan dori modda tolqonga o’xshab sochiluvchan yoki donadorlangan bo’ladi va quyidagi xossalarga ega bo’ladi: 
 Fizik zichlik, shakl, o’lcham va zarrachaning yuzasini xossasi, adgeziya, kogeziya, erish xarorati va boshqalar; 
Kimyoviy – erishi, reaksiyaga kirishishi va boshqalar; 
Texnologik – sochiluvchan zichlik, zichlanish ko’rsatkichi, namlik, sochiluvchanlik, saralanish tarkibi, g’ovakligi, presslanishi va hakozo. 
Hozirgi vaqtda korxona sharoitida tabletkalar asosan ikki xil usulda: substansiyani to’g’ridan-to’g’ri presslab va nam granulalash orqali presslash usullarida olinadi. To’g’ridanto’g’ri presslab tabletka olishda texnologik bosqichlar soddalashadi, energiya tejaladi va tayyor mahsulotning biosamaradorligi, nam granulalash usuli bilan olingan tabletkalarga nisbatan har doim yuqori bo’ladi. Lekin yordamchi moddalar qo’shmasdan to’g’ridan-to’g’ri presslab tabletka olinadigan substansiyalar taxminan 3% tashkil etadi xolos. To’g’ridan-to’g’ri presslab tabletka olish uchun, presslanadigan massa zarrachalarining shakli sharsimon yoki ko’p qirrali kubsimon bo’lishi, suvda yaxshi erishi va dozasi 0,05 g. dan kam bo’lmasligi kerak. SHuningdek, ular ijobiy texnologik xossalarni ham namoyon etishi lozim. Bunday moddalar izodiametrik guruhga mansub bo’lib, ularga NaCl, KBr, KJ va boshqalar kiradi. Bundan tashqari bir qator substansiyalar yuqoridagi talablarga javob beradi, lekin texnologik hossalari talab darajasida bo’lmaydi. Bunday moddalardan to’g’ridan-to’g’ri  presslab tabletka olish uchun, ularga turli xil yordamchi moddalar qo’shib, texnologik xosslarini ijobiy tomonga o’zgartirib, so’ng presslab tabletka olinadi. Ularga misol qilib feramid, anestezin, paxikarpin gidroyodid, geksametilentetramin, natriy kofein benzoat va boshqalarni keltirish mumkin.  
Korxona sharoitida bugungi kunda tabletkalar asosan nam granulalash usuli orqali tayyorlanadi. Bunda substansiya va yordamchi moddalar aralashmasiga maqsadga muvofiq bog’lovchi qo’shib, mo’’tadil nam massa hosil qilinadi va granula holiga keltiriladi. Hozirgi vaqtda korxonalarda asosan g’alvirdan o’tkazib va strukturali granulyasiyalash usullaridan keng foydalanilmoqda. SHuningdek, amaliyotda maydalab, briketlab va suyultirish usullari orqali ham granula olish mumkinligi isbotlangan. Bulardan eng maqsadga muvofig’i strukturali granulalash usuli hisoblanadi. Bu usulda olingan granulalar etarli qattiqlikka ega bo’lib, bir xil o’lchamdagi, sirti tekis bo’ladi. Bu esa o’rtacha massasi talab darajasida bo’lgan sifatli tabletkalar olishga imkon beradi.  
Briketlash orqali granulalashda dori modda harorat va namlik ta‘siriga uchramaydi. Bu esa yuqori biosamarador mahsulot olish imkoniyatini beradi. Bu usulni qo’llash uchun, albatta zamonaviy briket mashinalari bo’lishi shart. Briketlash usuli tabletka ishlab chiqarishni avtomatizatsiyalash imkoniyatini beradi.  
Strukturali granulyasiya usullaridan ―yolg’on qaynoq‖ yuzada granulalash maqsadga muvofiq hisoblanadi. Bu maqsadda asosan SG-30 tipidagi asboblar ishlatiladi. Bu usulda olingan granulalar ham etarli mustahkamlikka va tekis sirtga ega bo’ladi, bu esa o’z navbatida sifatli mahsulot olishga imkon yaratadi. Texnologik nuqtai nazardan granulalashdan kuzatiladigan asosiy maqsad presslanadigan massaning sochiluvchanligini yaxshilash va mustahkam tablekta olishdir. 
Dori moddalarini to’g’ridan-to’g’ri presslab tabletka olish  katta amaliy va nazariy ahamiyatga ega. To’g’ridan-to’g’ri presslab tabletka olishda texnologik bosqichlar bir muncha qisqaradi,  substansiya namlik va harorat ta‘siriga uchramaydi, iloji boricha yordamchi moddalar qo’shilmaydi yoki oz miqdorda qo’shiladi. Natijada energiya tejaladi,  texnologik jarayon esa soddalashadi.  Bu tadbirlar katta iqtisodiy samara beradi va mahsulotning tannarxini arzon bo’lishiga olib keladi.  Eng muhimi adabiyotlarda keltirilgan ma‘lumotlar,  to’g’ridan-to’g’ri presslab  olingan  tabletkalarning biosamaradorligi nam granulalash orqali olingan tabletkaga nisbatan yuqori ekanligi isbotlangan. 
Masalan, natriy xloridni  to’g’ridan-to’g’ri  presslab  tabletka olish  uchun uning uzunchoq  shakldagi  zarrachalaridan foydalanish maqsadga muvofiq bo’lib, sharsimon zarrachalarini presslash esa ancha qiyin bo’ladi.  SHuningdek,  sut qandi, fenil  salitsilat,  geksametilentetramin,  feramid va boshqalarda ham xuddi shunday. Bunday moddalarni to’g’ridan-to’g’ri presslash mumkin.  To’g’ridan-to’g’ri presslab tabletka olishni keng tarqalgan usullaridan biri, massaning sochiluvchanligini yaxshilash uchun maqsadga muvofiq yordamchi moddalarni qo’shishdir. Bu maqsadda, karboksimetilsellyuloza va uni natriyli tuzi, 30% gacha miqdorda quruq sut zardobi,  amilaza,  sorbital,  glyukoza,  kraxmal  bilan kalsiy stearat aralashmasi, qand bilan ksilit aralashmasi, o’lchami 1 mm bo’lgan eritilgan mannit, glyukoza va kraxmal aralashmasi (7:1:2), o’ta maydalangan kraxmal, luviskol A64 
(vinilpirolidin va vinilatsetitlarning sopolimerlari),  aerosil, magniy stearat va talk aralashmasi (1:9), kraxmalga 10% miqdorda qo’shilgan kakao moyi aralashmasi va boshqalardan foydalanish mumkin. 
YUqoridagi yordamchi moddalardan foydalangan xolda vitaminlar,  alkaloidlar, glikozidlar,  fenolftalein, sulfadimezin, fenolbarbital, efedrin gidroxlorid,  askorbin kislotasi,  natriy gidrokarbonat,  kalsiy laktat,  ftivazidni Na-PASK bilan aralashmasi, streptotsid, fenatsetin,  bruneomitsin kabi tabletkalar olingan. Bu tabletkalarni tayyorlash texnologiyasi quyidagicha: dori va yordamchi modda yaxshilab aralashtiriladi va tabletka mashinasida presslanadi.  Bu usulning eng  asosiy kamchiliklari: massa qavatlanishi, dozasi kichik bo’lgan tabletkalarda ta‘sir qiluvchi moddani bir xil tarqalmasligi  va  yuqori  bosimning kerakligi. Odatda yuqori bosimda ishlagan mashinalar emirilib, muddatidan oldin ishdan chiqadi. 
Bu kamchiliklarning ayrimlarini, quyidagi tadbirlar orqali yo’qotish mumkin:  massani qolipga majburan uzatish.  Bu  mashinani  ishchi qismiga  ayrim  o’zgartirishlar kiritish orqali amalga oshiriladi.  Masalan, boshmoqni tebratish, qolipni ma‘lum burchakkacha aylantirish, voronkaga  yulduzsimon  aralashtirgich  o’rnatish, presslanadigan materialni vakuum hosil qilib qolipga tortish orqali materialni qolipga majburiy uzatish, vakuum liniyaga ulash va boshqalar. To’g’ridan-to’g’ri presslash orqali tabletka olish osongina hal bo’lar edi, qachonki agar presslanadigan modda ijobiy sochiluvchanlik va zarrachalarni o’zaro  birikishi yaxshi bo’lsa. Ana shunday maqsadga muvofiq zarrachali moddalar amaliyotda sintez qilingan. Masalan atsetilsalitsil kislota,  salitsilamid va boshqalar. Lekin bunday sintez amalda murakkab bo’lib, ancha qimmatga tushadi. 
Moddalarni perekristallizatsiya  qilish ham shu yo’nalishning bir usulidir. Umuman olganda maqsadga muvofiq bo’lgan sintez usulini ishlab chiqish kelajagi porloq usullardan biri hisoblanadi. 
Tabletkalarni tayyorlashda ishlatiladigan yordamchi moddalar Tabletkalar ishlab chiqarishda turli xil xossaga ega bo’lgan yordamchi moddalar ishlatiladi.  Tabletkalar texnologiyasida, 90% dan ko’proq holatlarda u yoki bu turdagi yordamchi moddalar ishlatiladi. Faqat ayrim holatlardagina to’g’ridan-to’g’ri presslab tabletka olish imkoniyati bo’lgan moddalarga yordamchi moddalar qo’shilmasligi mumkin. Bozor iqtisodiyoti davrida yordamchi moddalarni nisbatan arzon, kam va noozuqaviy bo’lishiga alohida e‘tibor beriladi.  Ular o’z tabiatiga ko’ra 3 guruhga bo’linadi: 
1.Tabiiy organik moddalar. Ularga qand, glyukoza, sut qandi, ksilit, mannit, agar-agar, kraxmal, kollagen va boshqalar kiradi.   
2.Sun‘iy polimerlar. Masalan, sellyuloza va uning hosilalari: MS, ES, Na-KMS, MKS, AFS, MFS, suvda eriydigan ATS, PVP, PVS, PEO-400, PEO-2000 va boshqalar. 
3. Mineral moddalar. Misol uchun magniy karbonat, magniy oksid, kalsiy karbonat, natriy fosfat, kalsiy gidrofosfat, natriy xlorid, kalsiy sulfat, bariy sulfat, alyuminiy gidroksid, stearin kislota, uning kalsiyli va magniyli tuzlari, aerosil, talk, bentonit, oq gil va boshqalar. 
Tabletkalar ishlab chiqarish amaliyotida ishlatiladigan yordamchi moddalar soni MDH davlatlarida, shu jumladan bizda ham nisbatan kam. Adabiyotlarda keltirilgan ma‘lumotlarga qaraganda ularningumumiy soni 200 turdan oshmagan, shulardan 70 xil yordamchi moddalar davlat ro’yxatiga kiritilgan. Bu ko’rsatgich jahon farmatsevtika amaliyotda ishlatilayotgan yordamchi moddalarni 40% ham tashkil qilmaydi. SHu sababli tabletka texnologiyasida  maqsadga muvofiq bo’lgan yordamchi moddalarni tanlash va amaliyotga tatbiq etish, qiyin muammolardan biri bo’lib qolmoqda. CHunki yordamchi moddalarning turi qanchalik ko’p va etarli miqdorda bo’lsa, ularni yordamida ijobiy texnologik xossalarga ega bo’lgan massadan, sifatli tabletka olish imkoniyati ko’proq bo’ladi. Bu nuqtai-nazardan qaraganda horijiy mamlakatlarning farmatsevtik firmalari bu sohada ancha etakchilik qilmoqdalar. G’arbiy Evropa va shimoliy Amerikadagi 450 dan ortiq firmada, 2500 xildan ziyod yordamchi moddalar ishlab chiqarilmoqda. 
Faqat AQSH ning o’zida 190 dan ortiq firma 1050 turda yordamchi moddalarni, Germaniyaning 150 ga yaqin firmasi 1000 ga yaqin, Angliyaning 50 dan ortiq firmasi esa 250 turdan ortiq yordamchi moddalarni ishlab chiqarmoqda. Respublikamizda esa yordamchi moddalar ishlab chiqaradigan korxonalar deyarli yo’q. SHu sababli tabletka ishlab chiqarishda asosan oziq – ovqat mahsulotlaridan asosan qand, sut qandi, jelatin, kraxmal va glyukozadan foydalaniladi. Farmatsevtika korxonalarida ishlatiladigan bu mahsulotlarning miqdori atiga 0,03 – 0,06% tashkil qiladi xolos. SHu sababli, tibbiyot ehtiyojini qondiradigan, farmatsevtika sanoati uchun, bozor iqtisodiyoti davrida, mahsus yordamchi moddalar ishlab chiqaradigan korxonalarni tashkil qilish, iqtisodiy tomondan o’zini oqlamaydi. Keyingi yillarda respublikamizda yordamchi modda sifatida, doka chiqindisidan olingan MKS ―Introtsell‖ va paxta sellyulozasidan olingan MKS larga tabletkalar amaliyotida yordamchi modda sifatida ishlatishga ruhsat etilgan. Respublika olimlarini  kalsiy karbonat, modifikatsiyalangan MS, MKS, VRATS (suvda eriydigan atsetilsellyuloza), mahalliy xom ashyolardan olingan stearin kislotasi, uning kalsiyli va magniyli tuzlarini tabletkalar texnologiyasida qo’llab, ijobiy natijalar qo’lga kiritilgan. Bu yordamchi moddalarning, ijobiy texnologik xossalarini inobatga olgan xolda, tezroq tabletka amaliyotiga tatbiq etilsa, maqsadga muvofiq bo’lar edi. 
Kalsiy karbonatning to’ldiruvchi sifatida ishlatilishi, ko’p jihatdan presslanadigan massaning texnologik xossalariga ijobiy ta‘sir ko’rsatadi. Undan sochiluvchan zichligi kichik bo’lgan moddalardan tabletka olish, tabletka mashinasining bir me‘yorda ishlashini ta‘minlash, presslash jarayonida ishqalanishni kamaytirish, tabletkani suyuqlikda parchalanishini ta‘minlash uchun foydalanish mumkin. 
Adabiyotlarda magniy oksidi va magniy karbonatlaridan yordamchi modda sifatida tabletka texnologiyasida ishlatilganligi xaqidagi ma‘lumotlar juda kam uchraydi. Buning asosiy sababi, ularni betaraf emasligi deb tushuntiriladi. Haqiqatan ham dimedrol tabletkasi tarkibiga magniy karbonat qo’shilganda uning turg’unligi keskin kamayganligi namoyon bo’lgan, magniy va kalsiy gidrofosfat ishlatilganda esa tabletkaning sifat ko’rsatkichlari yaxshilangan. 
Tabletka tayyorlashda faqat ayrim xollardagina yordamchi  moddalar ishlatilmaydi. Aksariyat tabletkalar yordamchi moddalar ishtirokida, oldindan granula xoliga keltirilib, tayyorlanadi. 
YOrdamchi moddalarni tabletkalar ishlab chiqarishdagi ahamiyati juda kattadir. Ular presslanadigan massaning texnologik xossalarini yaxshilash bilan bir qatorda, tabletkalarning aniq dozalarga bo’linishi, qattiqligi va parchalanishini ham ta‘minlaydi. Tabletkalar tayyorlashda ishlatiladigan yordamchi moddalar, qo’llanilishiga ko’ra asosan to’ldiruvchilar, g’ovaklovchilar, bog’lovchilar va antifriksion moddalarga bo’linsada, bu qatorni stabilizatorlar, konservantlar, bo’yovchi moddalar, qobiqlovchi moddalar, korrigentlar kabi guruhlar bilan ham to’ldirish mumkin. 
-jadval Tabletkalar ishlab chiqarishda ishlatiladigan yordamchi moddalar 
	t/r 
	YOrdamchi moddalar guruhi 
	YOrdamchi moddalar nomi 
	Ishlatishga ruxsat etilgan miqdori, % 
(umumiy massaga nisbatan) 

	1. 
	To’ldiruvchilar  
	Kraxmal, glyukoza, saxaroza, laktoza (sut qandi), asosli magniy karbonat, magniy oksidi, natriy xlorid, natriy gidrokarbonat, oq gil (kaolin), jelatin, MKS, MS, NaKMS, kalsiy karboant, ikki almalingan kalsiy fofat  sorbit, mannit, 
pektin va boshqalar   
	Me‘yori  belgilanmagan 

	2. 
	Bog’lovchilar 
	Tozalangan suv, etil spirti, kraxmal shilimshig’i, qand qiyomi, quyidagi eritmalar: KMS, OES, OPMS, PVS, 
PVP, algin kislotasi va x.k. 
	Me‘yori belgilanmagan, 
massaga  nisbatan 1-5%  tavsiya etiladi. 

	3. 
	G’ovaklovchi: 
Bo’kuvchi 
 
	Bug’doy, kartoshka, makkajo’xori va guruch kraxmallari, pektin, jelatin, MS, NaKMS, amilopektin, ultraamilopektin, agar-agar, algin kislotasi, kaliy yoki natriy alginat va boshqalar.  
	Me‘yori belgilanmagan 
Me‘yori belgilanmagan  
Me‘yori belgilanmagan, faqat tvin -80 1% gacha 

	
	Gaz hosil qiluvchi 
Suv bilan muloqotni yaxshilovchilar yoki suvni oson 
o’tkazuvchilar 
	Natriy karbonat va limon yoki uzum kislotasining 	aralashmasi 	va boshqalar.Bug’doy, 	kartoshka, makkajo’xori va guruch kraxmallari, qand, glyukoza, tvin-80, aerosil va boshqalar. 
	

	4. 
	Antifriksion: 
Sirpantiruvchi 
Moylovchi 
	Kraxmal, talk, PEO-4000, aerosil va boshqalar. 
Stearin kislotasi, kalsiya va magniy stearatlar va boshqalar. 
	Talk 3% gacha, aerosil 10% gacha, stearin kislotasi, kalsiya va magniy stearatlar 1 % gacha 

	5. 
	Plenka 	xosil 
qiluvchilar 
	AFS, MS, OPMS, PVP, PVS, ES va boshqalar 
	Me‘yori belgilanmagan  

	6. 
	Korrigentlar: 
Ta‘m beruvchi 
 
Hid beruvchi 
 
 
Rang beruvchi: 
 
Bo’yoq 
 
Pigmentlar 
	
	 
Qand, glyukoza, fruktoza, saxaroza, ksilit, mannit, sorbit, asparkam, glitsin, dulsin va boshqalar 
Efir moydalari, meva sharbatlarining konsentratlari, sitral, metol, vanilin, etilvanilin, meva essensiyasi va boshqalar. 
Indigokarmin, 2S kislotali qizil, tropeolin 
00, tartrazin, eozin, ruberozum, serulezum, flavarozum, xlorofill, karotin va boshqalar. 
Titan ikki oksidi, kalsiy karboant, temir gidroksid, temir oksidi, faollashtirilgan ko’mir, oq gil va boshqalar.  
	 
Me‘yori belgilanmagan  
 
Me‘yori belgilanmagan  
 
Me‘yori belgilanmagan  
 
Me‘yori belgilanmagan 

	7. 
	Plastifikatorlar 
	
	Glitserin, tvin 80, vazelin moyi, olein kislotasi, PEO 400, propilenglikol va boshqalar.  
	Tvin 80 1% gacha 

	8. 
	Prolangator 
(ta‘sirini uzaytiruvchi) gidrofob qobiq hosil qiluvchilar 
	va 
	Oq mum, kungaboqar moyi, paxta moyi, monopalmitin, trilaurin, parafin va boshqalar. 
	Me‘yori belgilanmagan  

	9. 
	Erituvchilar 
	Tozalangan suv, etil spirti, atseton, xloroform, ammiak, vodorod xlorid kislotasi va boshqalar. 
	Me‘yori belgilanmagan  


To’ldiruvchilar. Tabletkalar texnologiyasida, tabletkaga ma‘lum bir og’irlik, shakl berish uchun to’ldiruvchi moddalar qo’shiladi. Tanlangan to’ldiruvchi modda, odam organizmi uchun betaraf va ta‘sir etuvchi dori modda bilan kimyoviy reaksiyaga kirishmaydigan, shuningdek indiferent bo’lishi kerak. To’ldiruvchi sifatida qand, kraxmal, glyukoza, saharoza, kaolin, dekstrin, amilopektin, glitsin, sut qandi, kalsiy karbonat, kalsiy sulfat, mikrokristallik sellyuloza (MKS), mannit, ksilit, magniy oksidi, ikkilamchi kalsiy fosfat, magniy karbonat kabi moddalar ishlatiladi. Hozirgi farmatsevtika sanoatida keng miqyosda qo’llaniladigan tabiiy polisaharidlardan biri mikrokristallik sellyuloza ijobiy fizik-kimyoviy, texnologik va biologik xossalarga ega, shuningdek uning xom ashyosi tabiatdan olinadi. SHu sababli uni doka chiqindisidan ishlab chiqarish texnologiyasi respublikamizdagi ―Texnotsell‖ firmasi tomonidan yo’lga qo’yildi. 
―Texnotsell‖ firmasining mutaxassislari doka chiqindisidan MKS ―Introtsell‖ ni ishlab chiqarish texnologiyasini taklif etdilar va u bevosita tabletkalar amaliyotida yordamchi modda sifatida ishlatishga tatbiq qilindi. O’zbekiston respublikasi polimerlar fizikasi va kimyosi ilmiy tekshirish instituti olimlari, paxta sellyulozasidan MKS olishni taklif etdilar va tibbiyot amaliyotiga tatbiq qildilar.  
Hozirgi vaqtda turli xil xom ashyolardan olingan mikrokristallik   sellyuloza (MKS) tibbiyotda keng ko’lamda ishlatilmoqda, shu jumladan farmatsevtika amaliyotida ham. MKS rangsiz bo’lib, kimyoviy betaraf, organizmga mutlaqo so’rilmaydi. SHuning uchun ham uni ko’pchilik olimlar tabletka texnologiyasida ishlatishga tavsiya etganlar. Bunda ishlatilayotgan MKS o’ziga xos texnologik xossalarni namoyon qilishini inobatga olish lozimdir. Ishlatilayotgan MKSning fizik-kimyoviy va texnologik xossalari ko’p jihatdan xom ashyoning turiga, sifatiga, texnologik jarayonga, gidroliz uchun ishlatilgan kislota turiga va tayyor mahsulotning dispers darajasiga bog’liq bo’ladi. Demak, to’ldiruvchilar tabletkalarga ma‘lum og’irlik berish bilan birga, presslanadigan massaning texnologik xossalarini ham yaxshilaydi, bu esa sifatli tabletka olishni kafolatlaydi. 
YUqorida keltirilgan to’ldiruvchi moddalardan kalsiy karbonat, ikkilamchi kalsiy fosfat,  kalsiy sulfat,  MKS kabilar, oziq-ovqat sanoatida ishlatilmaydi. SHuning uchun ham bu moddalarni tabletkalar texnologiyasida ishlatish maqsadga muvofiqdir. Buning uchun olimlarimizning ko’p yillik tajribalari asosida, texnologik jarayonni, tabletkalarning sifati va terapevtik unumdorligi jihatidan yordamchi modda sifatida, kalsiy karbonat va MKSlardan foydalanish maqsadga muvofiq  ekanligi isbotlangan. CHunki  qand,  glyukoza va shunga o’xshash yordamchi moddalar ishlatilganda, massa qolipga yopishadi, tabletkaning parchalanish vaqti va qattiqligi  bosim  kuchiga bog’liq bo’ladi. 
Tabletkaning mo’’tadil o’rtacha massasini belgilashda, nazariy tomondan birinchi marta V.G.Gandel taklif etgan usuldan foydalaniladi. Bu usulda bir xil standart sharoitda har xil o’rtacha massaga ega bo’lgan tabletkalar qo’l gidropressida presslanib, ularning sinishga bo’lgan qattiqligi aniqlanadi. Keyin qattiqlik indeksi tabletkaning sinishga bo’lgan qattiqligini, shu tabletka massasiga bo’lgan nisbati bo’yicha topiladi. Mutaxassislarning fikricha, tabletkaga qo’shiladigan yordamchi moddaning mo’’tadil miqdorini faqat V.G.Gandel usuli bo’yicha belgilash hamma vaqt ham ijobiy natija beravermaydi. CHunki tabletkaning sinishga va ishqalanishga bo’lgan qattiqligi hamma vaqt ham bir-biriga mutanosib bo’lavermaydi. G.Gandelning qattiqlik ko’rsatkichi bo’yicha to’ldiruvchi moddalar turi va miqdorini tanlanadir. 
To’ldiruvchi moddalar faqat dozasi  kichik bo’lgan moddalargagina  emas,  balki  ko’pchilik  dozasi etarli bo’lgan dori moddalariga ham ularni texnologik xossalarini  va  tabletkani sifat ko’rsatkichlarini  ijobiy tomonga o’zgartirish maqsadida ham qo’shiladi. Masalan, 0,1 g li mumiyo tabletkasiga 0,2 g gacha, 0,2 g inebringa 0,5 g gacha, 0,2 g plateksga 0,3 g gacha, 0,1 g chuchukmiya quruq ekstraktiga 0,4 g gacha, 0,1 g sinopirga 0,3 g gacha, 0,2 g baxmalgul tabletkasiga 0,4 g gacha va h.k. larga to’ldiruvchi yordamchi moddalar qo’shiladi. Albatta tabletkalar tarkibiga qo’shiladigan  to’ldiruvchilar massaning texnologik hossalarini ijobiy tomonga siljitishi, tabletkaning sifatini yaxshilashi bilan birga, biofaol moddani organizmga so’rilishiga salbiy ta‘sir ko’rsatmasligi, shu bilan birga tabletkalar texnologiyasida ishlatiladigan to’ldiruvchi yordamchi moddalarga, tibbiyotda ishlatishga  ruhsat  berilgan bo’lishi kerak. 
Bog’lovchi moddalar. Ular presslanuvchi massaning sochiluvchanligi va presslanuvchanligini yaxshilash, shuningdek tabletkalarga ma‘lum bir qattiqlik berish uchun qo’shiladi.  
Quruq bog’lovchi moddalar tabletka texnologiyasida katta amaliy ahamiyatga egadir, ammo ularni murakkab tarkibli tabletkalarga ishlatish maqsadga muvofiq emas. Tabletka ishlab chiqarishda asosan suyuq bog’lovchi moddalar ishlatiladi.  
G’ovaklovchi moddalar. Tabletkalar ishlab chiqarishda presslanadigan massaning g’ovakligi pressalash jarayonida keskin kamayadi. Bu esa, tabletkalarning parchalanishiga va erishiga salbiy ta‘sir ko’rsatadi. Tabletkalarning suyuqlikda parchalanishi yoki ta‘sir qiluvchi moddalarning erishini ta‘minlash uchun g’ovaklovchi moddalar ishlatiladi. G’ovaklovchi moddalar qo’shib tayyorlangan tabletkalarning qattiqligi 70 N dan ortiq bo’ladi.  Ularga kraxmal, NaKMS, KMS, UAP, algin kislotasi va uning natriyli tuzi,  bentonit,  uzum kislotasi  bilan  natriy gidrokorbanat aralashmasi, qand, natriy xloridi, Tvin-80 va boshqalar kiradi. Ta‘sir qilish mexanizmi bo’yicha ular 4 guruhga bo’linadi: shimib-bo’kuvchi (kapillyar tarmoq hosil qiluvchi), gaz hosil qiluvchi, oson eruvchi va gidrofillovchi. 
	1. 	Kapillyar tarmoq hosil qiluvchilar. Ular suvni shimib, bo’kib shishuvchilarga: 
pektin, agar-agar, kaliy va natriy alginat, amilopektin, ultraamilopektin, tragakant, kraxmal, jelatina va boshqalar kiradi. Bulardan eng ko’p (90% holatlarda) ishlatiladigani kartoshka kraxmalidir. Kraxmal  zarrachalari tuxumsimon, sferik tuzilishga ega bo’lib, ular tabletka bilan oshqozonga tushganida,  suvni shimib,  bo’kadi, natijada zarrachalarni turtkilab kapillyar tarmoqni hosil qiladi. U orqali suv, tabletkani ichiga kirib, uni parchalantiradi.   
Tabletka ishlab chiqarish jarayonida g’ovaklovchi modda sifatida asosan kraxmal  ko’p ishlatiladi. Tabletkaga qo’shiladigan kraxmalning umumiy miqdorini ortishi bilan, tabletkaning g’ovakligi ortib, qattiqligi kamayadi, yuqori gidrofilligi tufayli tabletkaga suv o’tishi yaxshilanib, parchalanishi tezlashadi. Kraxmalni suvda erimaydigan moddalarga qo’shib presslash maqsadga muvofiqdir. Turli navdagi kraxmal samaradorligi bo’yicha quyidagi tartibda joylashgan: kartoshka-guruch-makkajo’xori-bug’doy. Kartoshka kraxmali eng yaxshi parchalantiruvchi hisoblanadi, chunki uning donachalari sferik tuzilishga ega bo’lib, ko’p mikrog’ovaklar hosil bo’lishiga yordam beradi. Bug’doy va makkajo’xori kraxmallari ikki bosqichda chegaralangan holda bo’kadi, kartoshkaniki esa 550S haroratda tez va chegaralanmagan miqdorda bo’kadi. Suvda yaxshi eriydigan ishqoriy va ishqoriy er metall tuzlaridan tabletkalar tayyorlashda, kraxmal parchalantiruvchi sifatida samara bermaydi. 
2.Gaz hosil qiluvchilar. Bularga natriy gidrokobanati bilan uzum  (limon) kislotasining aralashmasi kiradi. Ular vishshillovchi va vaginal tabletkalar tayyorlashda  qo’l  keladi biroq ulardan oddiy tabletka texnologiyasida foydalanishda katta kamchiliklarga ega: indiferent bo’lmaganligi, presslash jarayonida qatlamlanib qolishi, tabletka massasining ortib ketishi. Gaz hosil qiluvchilarni qo’llashda ko’pincha bog’lovchi sifatida 96% spirt ishlatiladi, aks holda karbonat angidridini chiqib ketishi xisobiga, samaradorlik pasayib ketadi. Bog’lovchi modda sifatida suv ishlatilganda, granulalash jarayonida 30% karbonat angidrid yo’qoladi, biroq qolgan 70% gaz har qanday tabletkani parchalanishini ta‘minlay oladi. Dori va yordamchi (gaz hosil qiluvchi) moddalar yaxshilab aralashtiriladi, bog’lovchi  modda bilan granula hosil qilinadi. Granulalar quritilib, 2000 mkm elak orqali o’tkaziladi, antifriksion moddalar bilan upalanib, presslanadi. 
Gaz hosil qiluvchilarni ta‘sir mexanizmi: tabletka tarkibidagi gaz  hosil qiluvchi moddalar suyuqlikka tushganida natriy gidrokarbonat va organik kislota reaksiyaga kirishib, karbonat angidridi gazini hosil qiladi. Gaz tabletka ichidan chiqib ketishiga harakat qilib zarrachalarni turtkilaydi va o’ziga yo’l ochadi. Natijada tabletkada mikroyoriqlar hosil bo’lib, uni parchalanishiga yordam beradi, chunki mikroyoriqlardan tabletkaning ichiga suv kirib boradi va tabletkani parchalanishini ta‘minlaydi.  
3. Tabletkaning erishini yaxshilovchi moddalar (suvda oson eriydigan, qand,  sut qandi,  natriy xlorid va boshqalar). Bu holatda, tabletka olish jarayonidagi bosim ma‘lum darajada bo’lishi lozim. Bu guruhga kiruvchi yordamchi moddalar odatda tabletkalarga to’ldiruvchi sifatida qo’shiladi. Bunday tabletkalar suyuqlik bilan muloqatda bo’lganda, suvda yaxshi eriganligi tufayli eriy boshlaydi, dori moddasi esa karkas holida qolip ketadi, natijada u ham parchalanadi. 
4. Suyuqlik bilan muloqotni yaxshilovchi (gidrofillovchi, ho’llovchi, namlovchi) moddalar. Bu guruhga sirt faol moddalardan tvin-80 (1% gacha) va boshqalar kiradi. Hozirgi vaqtda tabletka ishlab chiqarish amaliyotida 100 dan ortiq dori moddalar gidrofob xossali moddalar bo’lib, ulardan sifatli tabletka tayyorlashda yordamchi moddalarni, me‘yoridan ko’p qo’shish kerak bo’ladi, bu esa biofaol moddani  biosamaradorligiga salbiy ta‘sir ko’rsatadi. SHularni hisobga olib,  olimlar gidrofob vositalarga SFM qo’shib, tabletka olishni tavsiya etdilar. SHuni ta‘kidlash lozimki SFMni o’zi, tabletkalarning parchalanishiga bevosita ta‘sir ko’rsata olmaydi, ularga albatta, shimib-bo’kuvchi moddalardan kraxmal qo’shishni taqazo etadi. SFM dori moddani suv bilan namlanishini  yaxshilaydi, natijada shimib-bo’kuvchi modda suyuqlikni o’ziga shimib olib, bo’kadi va tabletkani parchalanishini ta‘minlaydi. Sulfadimezin, norsulfazol, sulgin, streptotsid va anestezin kabi bir qator dori moddalariga tvin80 va 1-2% kraxmal ko’shib, yaxshi natijalar olingan.  
Antifriksion moddalar. Ular o’z navbatida sirpantiruvchi va moylovchi yordamchi moddalar guruhiga bo’linadi. Sirpantiruvchi va moylovchi moddalar presslanadigan massaning sochiluvchanligini yaxshilaydi, uni bir me‘yorda qoliplarga tushishini ta‘minlaydi, tabletkalarni qolip devorlariga yopishib qolishini oldini oladi, ya‘ni ichki va tashqi ishqalanishni kamaytiradi. Ichki ishqalanishni kamaytirish uchun sirpantiruvchi sifatida kraxmal, yog’sizlantirilgan sut kukuni, kaolin, bentonit va aerosillar ishlatiladi. Tashqi ishqalanishni kamaytirish va u orqali presslangan tabletkani qolipdan oson itarib chiqarish uchun stearin kislotasi, uning kalsiyli va magniyli tuzlari (1% gacha), talk, aerosil (10% gacha) va boshqalar ishlatiladi. Kartoshka kraxmali yaxshi sirpantiruvchilar qatoriga kiradi, chunki uning zarrachalari sferik shaklda. Talk, kaolin, bentonitlarni tabletkalar tarkibiga 3% gacha qo’shish mumkin, ammo ularni oshqozon-ichak tarmog’i a‘zolarining devorini qitiqlashi va dori moddani o’z yuzasiga adsorbsiya qilish xossasi tufayli ham kam qo’llaniladi. SHuning uchun ularni yog’sizlantirilgan sut kukuni, quritilgan kraxmal upasi, aerosil, polietilenoksid va hakozolar bilan almashtirish maqsadga muvofiqdir. Tajribalar ishlatilayotgan sirpantiruvchi yoki  moylovchi moddaning faolligini uning maydaligi bilan bog’liqligini ko’rsatadi.  Sirpantiruvchi va moylovchi moddalar qo’shib ishlatilganda, ularning to’g’ri nisbatini tanlab olish me‘yori, farmakopeya talabiga javob berishi kerak. 
Antifriksion moddalarning samaradorligini baholash uchun standart sharoitda, eng kam miqdordagi sirpantiruvchi qo’shib, tayyorlangan massaning yuqori sochiluvchanligini ta‘minlay oladigan modda eng yuqori samarador sirpantiruvchi hisoblanadi. Moylovchi moddalarning samaradorligi esa standart sharoitda moylovchi modda qo’shib, 120 MPa bosim ostida tabletka presslanadi va olingan tabletkani qolipdan itarib chiqarish uchun sarflangan kuch o’lchanadi. Moylovchi moddaning samardorligi itarib chiqarish kuchini, presslash kuchiga bo’lgan nisbati bilan belgilanadi. 

